
Ójöfnuður og frávikshegðun ungmenna: 
Tengsl innflytjendastöðu og álags við 

afbrot, ofbeldi og vopnaburð 
Margrét Valdimarsdóttir, dósent í félagsfræði við HÍ

ÚTDRÁTTUR: Í rannsókninni er kannað hvort frávikshegðun ungra 
innflytjenda sé meiri en annarra jafnaldra og hvort þau tengsl skýrist af 
ójöfnuði og öðrum álagstengdum þáttum. Byggt er á álagskenningu Ro-
bert Agnew og notað er tilviljunarúrtak yfir 3000 13 til 17 ára ungmenna á 
höfuðborgarsvæðinu. Gögnin eru hluti af alþjóðlegu rannsóknarsamstarfi. 
Frávikshegðun er mæld sem afbrot, ofbeldi og vopnaburður, og skoðað er 
hvort upplifuð mismunun, fjárhagsstaða heimilis (afstæður skortur, e. rela-
tive family deprivation) og þolendareynsla miðli tengslum innflytjenda-
stöðu og hegðunar. Niðurstöður sýna að ungir innflytjendur eru líklegri 
en þau sem ekki hafa erlendan bakgrunn til að upplifa álagstengda þætti. 
Þolendareynsla hafði sterk tengsl við allar tegundir frávikshegðunar, en 
upplifuð mismunun og fátækt tengdust eingöngu vopnaburði. Niðurstöður 
varðandi brotahegðun eftir innflytjendastöðu eru flóknari en stundum er 
gefið til kynna í opinberri umræðu. Til að mynda benda þær til þess að 
ungir innflytjendur af fyrstu kynslóð séu hvorki líklegri til að brjóta af sér 
né beita ofbeldi en börn með íslenskan bakgrunn. Að teknu tilliti til álag-
stengdra þátta er fyrsta kynslóð ólíklegri til afbrota. Önnur kynslóð inn-
flytjenda er þó líklegri til að beita ofbeldi sem skýrist að hluta til af meiri 
þolendareynslu. Þolendareynsla virðist sérstaklega mikilvægur áhættu-
þáttur og því ætti stuðningur við þolendur að vera í forgrunni forvarna.
LYKILORÐ: Ungir innflytjendur, álagskenningar, afbrot og önnur frá-
vikshegðun

ABSTRACT: This study examines differences in delinquency between 
young immigrant and native youth, and whether these differences are ex-
plained by inequality and other strain-related factors. The analysis draws 
on Robert Agnew’s general strain theory and is based on a random sam-
ple of more than 3,000 adolescents aged 13 to 17 in the capital region of 
Iceland. The data collection was part of an international research collab-
oration. Delinquency is measured through indicators of crime, violence, 
and weapon carrying. The study tests whether perceived discrimination, 

relative family deprivation, and victimisation mediate the relationship be-
tween immigrant background and behaviour. The findings reveal a more 
nuanced pattern of offending by immigrant status than is often suggested 
in public debate. There is no difference in delinquency between first-gen-
eration immigrant youth and their native peers; however, once strain-re-
lated factors are controlled for, first-generation immigrants are significant-
ly less likely to have committed a crime. Second-generation immigrant 
youth are more likely to engage in violence, partly due to their higher lev-
els of victimisation. Victimisation was strongly associated with all forms 
of delinquency, while perceived discrimination and poverty were linked 
only to weapon carrying. Overall, victimisation emerges as a particular-
ly important risk factor, highlighting the need for victim-focused support 
within prevention efforts.
KEYWORDS: Immigrant youth, strain theories, crime and other delin-
quency

Inngangur
Málefni innflytjenda hafa verið áberandi í opinberri umræðu á undanförnum árum. Fram yfir síðustu 
aldamót var íslenska þjóðin enn afar einsleit, en nú búa hér hlutfallslega fleiri innflytjendur en í 
flestum löndum Evrópu (Eurostat Data, e.d.). Líkt og víða annars staðar snýst umræðan hér á landi 
að hluta um meintar ógnir við öryggi landsmanna sem fylgifisk fjölmenningar (Heber, 2023; Óðinn, 
2024). Alþjóðlegar rannsóknir benda einmitt til þess að fjölgun innflytjenda leiði til aukins ótta við 
afbrot (Ajzenman o.fl., 2023; Nunziata, 2015) en styðja ekki þá fullyrðingu að hátt hlutfall innflytj-
enda leiði til aukinnar tíðni ofbeldis eða annarra afbrota (Boateng o.fl., 2021; Marie og Pinotti, 2024)

Tilgangur þessarar rannsóknar er að prófa álagskenningar (Agnew, 1992; Merton, 1957) um áhrif 
ójafnaðar og annarra álagstengdra þátta á frávikshegðun ungmenna. Samkvæmt kenningunum getur 
neikvæð lífsreynsla, einkum þegar hún er upplifuð sem ósanngjörn eða felur í sér félagslega höfnun, 
vakið vonleysi og reiði sem ýtir undir afbrot og ofbeldi (Agnew, 2013).

Rannsóknir sýna að ungmenni af erlendum uppruna búa oftar við bágari efnahagsstöðu (Eyrún 
M. Rúnarsdóttir, 2019) og verða frekar fyrir mismunun, hótunum eða ofbeldi en innfæddir jafnaldrar 
þeirra (t.d. Garmy o.fl., 2018). Markmið rannsóknarinnar er að kanna hvort tengsl innflytjendastöðu 
og frávikshegðunar ungs fólks miðlist í gegnum upplifaða mismunun, slæma fjárhagsstöðu heimilis 
í samanburði við önnur heimili (e. relative family deprivation) og þolendareynslu (að hafa verið beitt 
eða hótað ofbeldi).

Mikilvægi rannsóknarinnar felst í fyrsta lagi í því að hún beinir sjónum að efni sem hefur lítið 
verið rannsakað í íslensku samhengi meðal ungmenna sem eru á aldri þegar brotahegðun byrjar 
yfirleitt að koma fram en eru enn móttækileg fyrir inngripum (Loeber og Farrington, 2014). Í öðru 
lagi byggist rannsóknin á upplýsingum frá börnunum sjálfum og nær því til hegðunar sem ekki er 
tilkynnt til opinberra aðila (t.d. lögreglu eða barnaverndar). Í þriðja lagi innihalda gögn rannsóknar-
innar mjög ítarlegar upplýsingar sem veita tækifæri til að greina flókið samspil félagslegra aðstæðna, 
upplifunar og frávikshegðunar. 

Yfirlit fyrri rannsókna á tengslum innflytjendastöðu og afbrota
Rannsóknum á tengslum innflytjenda og afbrota má skipta í tvo flokka sem endurspegla ólík saman-
burðarstig. Annars vegar eru svæðisbundnar rannsóknir (e. macro-level studies) sem kanna hvort 
hlutfall eða fjölgun innflytjenda tengist tíðni afbrota. Hins vegar eru einstaklingsbundnar rannsóknir 
(e. micro-level studies) sem meta hvort innflytjendur séu líklegri en innfæddir til að brjóta af sér. 
Niðurstöður úr þessum tveimur nálgunum fara ekki endilega saman þar sem fjölgun innflytjenda 
getur haft áhrif á samfélagslega þætti sem tengjast afbrotum án þess að endurspegla brotahegðun 

innflytjenda sjálfra, s.s. félagslega samheldni, efnahagsþróun, löggæslu og aldurssamsetningu íbúa 
(Bove o.fl., 2023; Putnam, 2007; Wickes o.fl., 2022; Wickes og Sydes, 2018). 

Niðurstöður rannsókna sem fela í sér samanburði á milli landa hafa almennt ekki fundið tengsl 
á milli hlutfalls innflytjenda og tíðni afbrota (Boateng o.fl., 2021; Marie og Pinotti, 2024; Nunziata, 
2015). Víða á Vesturlöndum tengist hlutfallslegur fjöldi innflytjenda í hverfum annað hvort lægri 
tíðni afbrota eða að ekki koma fram tengsl. Á þessu eru þó undantekningar sem virðast einkum vera 
til staðar í þeim löndum þar sem ríkir mikill ójöfnuður á milli innflytjenda og annarra íbúa, til dæmis 
í Frakklandi og Belgíu (Sjá yfirlit í Kubrin og Alvarado, 2025; Steinmetz, 2020). 

Flestar rannsóknir sem bera saman unga einstaklinga hafa verið gerðar í Bandaríkjunum, og 
eru niðurstöður þeirra nokkuð skýrar. Fyrsta kynslóð ungra innflytjenda brýtur sjaldnar af sér en 
innfæddir jafnaldrar þeirra og önnur kynslóð hefur yfirleitt svipaða eða örlítið lægri brotatíðni en 
ungmenni án erlends bakgrunns (sjá yfirlit í Chouhy og Madero-Hernandez, 2019). Svipað mynstur 
hefur komið fram í rannsóknum í öðrum löndum með langa innflytjendasögu, svo sem í Kanada og 
Ástralía (sjá yfirlit í Kubrin og Alvarado, 2025). Fræðimenn hafa bent á að fjölskyldutengsl inn-
flytjenda séu oft sterkari en innfæddra og að slík tengsl hafi tilhneigingu til að draga úr brotahegðun 
ungs fólks. Aðlögun innflytjenda að samfélaginu hefur einnig verið nokkuð greið í þessum löndum 
(Desmond og Kubrin, 2009; Reitz, 2012). 

Í Evrópu eru niðurstöður rannsókna ekki eins afgerandi og virðast að einhverju leyti háðar því 
hvers konar gögn eru notuð. Rannsóknir sem byggjast á opinberum gögnum, t.d. frá lögreglu, sýna 
margar hærri brotatíðni meðal fyrstu og annarrar kynslóðar innflytjenda en ungmenna sem ekki 
hafa erlendan bakgrunn (sjá yfirlit í Svensson og Shannon, 2021). Þar sem aðeins hluti af öllum 
afbrotum í samfélaginu eru skráð í opinber gögn (Margrét Valdimarsdóttir, 2022) liggur einn helsti 
veikleiki slíkra gagna í  mögulegri skekkju sem myndast ef brot innflytjenda eru líklegri en brot inn-
fæddra til að enda á borði lögreglunnar. Rannsóknir á Norðurlöndunum sýna að ungir innflytjendur 
upplifa mismunun af hálfu lögreglu og að eftirlit beinist einkum að sýnilegum minnihlutahópum 
(Haller o.fl., 2020; Saarikkomäki o.fl., 2021; Solhjell o.fl., 2019). Í rannsókn Holmberg og Kyvsga-
ard (2003) komu fram vísbendingar um ólíka meðferð fólks eftir bakgrunni í danska réttarkerfinu. 
Mismunun í réttarkerfinu getur orðið til þess að munur á brotatíðni innflytjenda og innfæddra er of-
metinn í rannsóknum sem nota opinber gögn (Klement, 2020; Unnever, 2018). 

Auk þess er sjaldan tekið tillit til félags- og efnahagsstöðu í rannsóknum sem byggjast á opin-
berum gögnum, sem takmarkar möguleika á að einangra áhrif innflytjendastöðu á brotahegðun. 
Rannsókn Hällsten, Szulkin og Sarnecki (2013) er undantekning að þessu leyti. Þar voru notaðar 
upplýsingar um alla sem luku skyldunámi í Stokkhólmi á árunum 1990 til 1993 og skráð brot þeirra 
voru rakin til ársins 2005, þegar elstu einstaklingarnir höfðu náð þrítugsaldri. Niðurstöður sýndu að 
bæði fyrsta og önnur kynslóð innflytjenda voru töluvert líklegri en fólk með sænskan bakgrunn til 
að hafa verið grunaðar um afbrot, sakfelldar og hlotið fangelsisdóm. Þegar tekið var tillit til ólíkrar 
félags- og efnahagsstöðu foreldra minnkaði munurinn verulega. Rannsakendur drógu þá ályktun að 
háa tíðni skráðra brota meðal ungra innflytjenda í Stokkhólmi megi rekja til félagslegra aðstæðna 
þeirra í æsku, þá sérstaklega að hafa alist upp í jaðarsettu hverfi. 

Yfirlit Fernández-Pacheco Alises o.fl. (2022) sýnir að niðurstöður rannsókna sem byggjast á 
kannanagögnum (e. self-report) eru breytilegar milli landa, sem líklega endurspeglar mun á fé-
lagslegri stöðu innflytjenda í ólíkum löndum en líka að einhverju leyti ólíka aðferðafræði (t.d. skil-
greiningu á innflytjanda). Fræðilegt gildi samanburðar á brotatíðni ungmenna eftir innflytjendastöðu 
felst í því að prófa kenningar sem skýra mögulegan mun milli hópa. Þótt slíkar rannsóknir séu enn 
fáar hefur þeim fjölgað á undanförnum árum.

Svensson og Shannon (2021) greindu stórt úrtak sænskra skólabarna (meðalaldur 15 ára) til þess 
að prófa annars vegar taumhaldskenningu Hirschi (1969) og hins vegar kenningar um félagsmótun 
og áhrif vina. Niðurstöðurnar sýndu að bæði fyrsta og önnur kynslóð ungra innflytjenda voru lík-
legri til að brjóta af sér en aðrir jafnaldrar, en áhrifum innflytjendastöðu á afbrot var hvorki miðlað í 

gegnum veik tengsl né brotahegðun vina. Í samræmi við fjölda rannsókna (sjá t.d. yfirlit í Costello og 
Laub, 2020) sýndu niðurstöður að tengsl við foreldra (stuðningur og eftirlit) draga úr frávikshegðun 
og að þau ungmenni sem eiga vini sem brjóta mikið af sér eru líklegri til að gera það sama. Þessir 
þættir höfðu þó svipuð áhrif á öll ungmenni og skýrðu ekki mun eftir uppruna. Þrátt fyrir marktæk 
tengsl milli innflytjendastöðu og afbrota skýrði uppruni aðeins 1% af dreifingu brotahegðunar. 

Í sambærilegri rannsókn á finnskum ungmennum könnuðu Salmi o.fl. (2015) hvort áhættusamur 
lífsstíll og skortur á foreldraeftirliti gætu skýrt tengsl innflytjendastöðu og afbrotahegðunar. Niður-
stöðurnar bentu til þess að ungmenni af erlendum uppruna væru líklegri til að brjóta af sér, sem 
mætti að hluta til rekja til þess að þau eyða meiri tíma utan heimilis með vinum undir litlu eftirliti 
foreldra. Enginn munur fannst á viðhorfum til afbrota milli hópa.

Þá kannaði Van der Gaag (2019) hvort menningarleg fjarlægð skýrði tengsl innflytjendastöðu 
og afbrota meðal 12–16 ára ungmenna í fimm Evrópulöndum (Austurríki, Belgíu, Hollandi, Sviss 
og Þýskalandi). Í anda átakakenninga var gengið út frá því að togstreita milli innfæddra og innflytj-
enda frá ólíkum menningarheimum gæti aukið líkur á frávikshegðun. Þvert á tilgátur rannsakanda 
reyndist brotatíðni hæst meðal ungmenna frá öðrum Vesturlöndum. Mikilvægasti skýringarþátturinn 
var bág félags- og efnahagsstaða fjölskyldunnar. Hvorki í rannsókn Salmi o.fl. (2015) né í rannsókn 
Van der Gaag (2019) var greint á milli fyrstu og annarrar kynslóðar innflytjenda. 

Killias og Lukash (2019) fóru óhefðbundna leið með því að bera saman ekki einungis innflytj-
endur og innfædda í Sviss, heldur einnig innflytjendur í Sviss af fyrrum júgóslavneskum uppruna við 
jafnaldra í heimalöndunum (Serbíu, Bosníu-Hersegóvínu, Norður-Makedóníu og Kósovó). Rann-
sóknin leiddi í ljós að fyrsta kynslóð ungra innflytjenda í Sviss hafði hærri brotatíðni en bæði inn-
fæddir Svisslendingar og jafnaldrar þeirra í upprunalöndunum. Þar sem ungmenni í löndum fyrrum 
Júgóslavíu greindu frá mun lægri tíðni afbrota en þau sem höfðu flutt til Sviss drógu höfundar þá 
ályktun að menningarlegir þættir gætu ekki skýrt muninn. Niðurstöðurnar bentu þess í stað til þess 
að álagið sem fylgir flutningi og aðlögun að nýju samfélagi, þar á meðal skortur á félagslegum 
tengslum og erfiðar fjölskylduaðstæður, skýri líklega hærri tíðni afbrota meðal ungra innflytjenda.

Fræðilegur bakgrunnur tengsla innflytjendastöðu og afbrota 
Þrátt fyrir að innflytjendur séu afar fjölbreyttur hópur er félags- og efnahagsstaða þeirra að jafnaði 
lakari en innfæddra í vestrænum ríkjum (OECD, 2023). Kannanir á Íslandi benda til að þetta eigi 
einnig við hér (Berglind Hólm Ragnarsdóttir o.fl., 2024; Eyrún M. Rúnarsdóttir, 2019; Hagstofa 
Íslands, 2019). Flest fólk flytur á milli landa til að skapa sér og börnum sínum betra líf en kerfis-
bundnar hindranir, svo sem mismunun á vinnumarkaði, geta viðhaldið bágri stöðu fólks til lengri 
tíma (Devos o.fl., 2025; OECD, 2024).  

Flutningur á milli landa felur þó ekki aðeins í sér mögulegar breytingar á fjárhagsstöðu, heldur 
einnig félagslegar og menningarlegar breytingar. Á nýjum stað mæta innflytjendur nýjum viðhorf-
um, væntingum og nýju fólki til að tengjast og bera sig saman við. Jafnvel þótt lífskjör batni getur 
nýtt umhverfi skapað aðstæður þar sem fólk upplifir sig jaðarsett. Fyrir ungmenni af erlendum upp-
runa sem bera sig saman við skólafélaga sem eiga efnaða foreldra getur samanburðurinn ýtt undir 
vanmáttartilfinningu og upplifað óréttlæti (Kam o.fl., 2010; Martinez, 2017).

Í þessu samhengi geta kenningar félagsfræðinnar veitt innsýn í möguleg tengsl innflytjendastöðu 
og frávikshegðunar. Eins og Merton (1968) benti á hefur ójöfnuður ekki aðeins efnahagslegar af-
leiðingar heldur mótar hann einnig félagsleg samskipti og samanburð (sjá einnig Runciman, 1966). 
Í samfélagi sem leggur áherslu á jöfnuð getur skortur orðið merkingabær vísbending um veika fé-
lagslega stöðu og þannig aukið jaðarsetningu, til dæmis með því að draga úr þátttöku í samfélaginu. 
Sérstaklega er hætt við því að misskipting sem á rætur að rekja til þátta sem fólk hefur ekki stjórn á, 
eins og uppruna eða kynþáttar, ýti undir vonleysi og reiði, sem aftur eykur líkur á átökum, ofbeldi 
og afbrotum (Blau og Blau, 1982, bls. 126).  

Rannsóknir benda til þess að eftir að ákveðnum grunnþörfum (s.s. húsaskjól og fæði) er mætt sé 

skortur í samanburði við aðra mikilvægari en hlutlæg fátækt þegar kemur að áhrifum á félagslega 
hegðun ungmenna (sjá t.d. Pickett o.fl., 2025). Þegar ungt fólk tileinkar sér ríkjandi gildi um árangur, 
til dæmis að eiga eða gera það sem kostar peninga, en sér ekki raunhæfa möguleika til að ná árangri 
með hefðbundnum hætti eykst hættan á frávikshegðun. Viðamikil íslensk rannsókn Jóns Gunnars 
Bernburg og samstarfsfélaga (2009) á unglingum styður slíkar kenningar. Rannsóknin leiddi í ljós 
að fjárhagserfiðleikar fjölskyldna höfðu sterk tengsl við reiði, afbrot og ofbeldi ungs fólks í þeim 
skólahverfum þar sem fjárhagsvandi var sjaldgæfur, en veik tengsl í hverfum þar sem fjárhagserfið-
leikar voru almennari. 

Auk þess að upplifa hefðbundnar áskoranir sem unglingsárin fela í sér, þar sem mikill félags-
legur og tilfinningalegur þroski á sér stað, þurfa ungir innflytjendur að aðlagast nýju umhverfi og 
menningu. Unglingar af annarri kynslóð hafa ekki reynslu af flutningunum sjálfum, en geta upplifað 
togstreitu á milli viðhorfa heima fyrir og í samfélaginu almennt (Berry og Hou, 2017). Rannsóknir 
á Íslandi og á öðrum Norðurlöndum sýna að við þessar áskoranir bætist að ungir innflytjendur eru 
í aukinni hættu á að verða fyrir stríðni, einelti eða félagslegri útilokun (Hrefna Guðmundsdóttir og 
Hanna Ragnarsdóttir, 2013; Litvak o.fl., 2023; Stevens o.fl., 2020). Innflytjendur verða auk þess 
frekar fyrir fordómum, mismunun og stundum alvarlegri þolendareynslu (Ellonen o.fl., 2021; Wil-
son-Daily o.fl., 2018) en jafnaldrar þeirra. 

Flest ungmenni upplifa álag eða mótlæti á lífsleiðinni og bregðast við á uppbyggilegan hátt 
(Turner og Butler, 2003). Samkvæmt álagskenningu (e. general strain theory) Agnews (1992) eykst 
hættan á að neikvæðir atburðir í lífi ungmenna leiði til frávikshegðunar þegar reynslan er alvarleg, 
endurtekin og upplifuð sem ósanngjörn. Þetta á sérstaklega við þegar álagið felur í sér félagslega 
höfnun og þegar ungmennin hafa takmarkaða möguleika eða færni til að takast á við aðstæður með 
heilbrigðum hætti (Agnew, 2006, 2013). Ungmenni sem standa höllum fæti, til dæmis vegna veikra 
tengsla við samfélagið, eru samkvæmt kenningunni í meiri hættu á að bregðast við álagi með af-
brotum og ofbeldi. 

Fjöldi íslenskra og erlendra rannsókna hefur stutt kenninguna með því að sýna að alvarlegir 
neikvæðir atburðir í lífi ungs fólk auka vanlíðan og reiði, sem aftur tengist meiri líkum á brota-
hegðun (Froggio, 2007; Sigfusdottir o.fl., 2012; Sigfusdottir og Silver, 2009). Hins vegar skortir 
enn rannsóknir sem kanna sérstaklega hvort tengslum á milli innflytjendastöðu og afbrota sé miðlað 
í gegnum neikvæða álagsþætti. Það er takmörkun, því samkvæmt kenningunni ættu ungir innflytj-
endur að vera í sérstökum áhættuhópi þar sem þeir verða oftar fyrir neikvæðri reynslu sem talin er 
vera lykilþáttur í þróun brotahegðunar. 

Tilgangur þessarar rannsóknar er að kanna hvort fyrsta og önnur kynslóð 13 til 17 ára unglinga 
á höfuðborgarsvæðinu séu líklegri til að brjóta af sér en jafnaldrar þeirra sem ekki hafa erlendan 
bakgrunn (Sp. 1). Í samræmi við álagskenningu Agnew er einnig skoðað hvort ungir innflytjendur 
á höfuðborgarsvæðinu búi við meira álag en aðrir jafnaldrar (Sp. 2). Hér eru skoðaðir þrír álag-
stengdir þættir: 1) upplifuð mismunun, þ.e. hvort ungir innflytjendur upplifi að þeir tilheyri hópi sem 
er beittur óréttlæti í íslensku samfélagi, 2) slæm fjárhagsstaða foreldra í samanburði við aðrar fjöl-
skyldur (afstæður skortur/ e. relative family deprivation) og 3) þolendareynsla ungmenna (að hafa 
verið beitt ofbeldi eða hótað ofbeldi). Að lokum verður kannað hvort aukið álag ungra innflytjenda 
skýri (a.m.k. að hluta til) tengsl á milli innflytjendastöðu og frávikshegðunar (Sp. 3). Ef innflytj-
endur eru líklegri til að brjóta af sér en ungmenni með íslenskan bakgrunn, er það vegna þess að þeir 
hafa meiri reynslu af álagstengdum þáttum sem ýta undir brotahegðun?

Aðferðafræði 
Gögn 
Gagnaöflun var hluti af stærra fjölþjóðlegu rannsóknarverkefni: Öryggi og líðan ungs fólks/ISRD 
(sjá isrdstudy.org). ISRD er samstarfsverkefni afbrotafræðinga í yfir 35 löndum víðsvegar um heim-
inn. Markmið verkefnisins er að lýsa og skýra reynslu ungs fólks af afbrotum og ofbeldi. Spurninga-

listi ISDR sem notaður var byggist á viðurkenndum mælingum sem hafa verið hannaðar í samræmi 
við bestu þekkingu á sviðinu. Spurningalistinn var þýddur úr ensku yfir á íslensku af þýðingarfyrir-
tæki í samráði við rannsakanda. Áður en gagnaöflun hófst var gerð forkönnun meðal nokkurra ung-
menna á aldrinum 13 til 17 ára til að tryggja að spurningarnar væru skiljanlegar og viðeigandi fyrir 
þennan aldurshóp. Þátttakendum gafst kostur á að svara spurningalistanum á íslensku eða ensku. 

Allir nemendur í 8. til 10. bekk grunnskóla og á fyrsta ári í framhaldsskóla á höfuðborgarsvæðinu 
voru í þýði rannsóknarinnar. Bekkir voru valdir af handahófi úr lista frá Menntamálastofnun yfir alla 
nemendur í öllum skólum á svæðinu. Endanlegt úrtak var 3.600 nemendur en 3.036 svöruðu og var 
svarhlutfallið því 82%.   

Félagsvísindastofnun annaðist gagnaöflunina í samstarfi við rannsakanda og fór hún fram frá 
október 2022 til febrúar 2023. Nemendur svöruðu spurningalistanum rafrænt (á spjaldtölvum) í 
kennslustofu á skólatíma. Í upphafi könnunarinnar var áréttað að þátttaka væri valfrjáls, að ekki væri 
hægt að rekja svör til einstakra þátttakenda og að mikilvægt væri að svara spurningunum heiðarlega 
og eftir bestu getu. Áður en gagnaöflun hófst hafði rannsakandi aflað leyfa frá viðkomandi sveitar-
félögum og skólastjórnendum, og þöguls samþykkis frá foreldrum (e. passive consent). Rannsóknin 
fékk jafnframt umsögn Siðanefndar háskólanna um vísindarannsóknir, sem gerði engar athuga-
semdir við framkvæmd hennar. 

Mælingar
Fylgibreytur: 
Áður en nemendurnir svöruðu spurningum um brotahegðun birtist eftirfarandi formáli: „Unglingar 
gera stundum hluti sem eru bannaðir, t.d. að skemma eða stela eigum annarra. Sum lemja og meiða 
aðra viljandi (þá er ekki verið að meina þegar fólk er að leika sér). Á þetta við um þig?“ Spurning-
arnar sem mæla afbrot, ofbeldi og vopnaburð eru birtar í Töflu 1. Þannig voru átta spurningar not-
aðar til að mæla afbrot, fjórar til að mæla ofbeldi en ein spurning til að mæla vopnaburð.  

Spurningarnar höfðu tvo svarmöguleika: „nei“ og „já“. Þau sem svöruðu játandi voru spurð 
hversu oft þau hefðu gert þetta á síðustu 12 mánuðum. Í rannsókninni er eingöngu einblínt á hegðun 
síðustu 12 mánaða til að reyna að tryggja rétta tímaröð, þ.e. að hegðun sem er verið að skýra (brota-
hegðun) hafi ekki átt sér stað á undan reynslunni sem á að skýra hana (álagstengdir þættir). Fá ung-
menni höfðu brotið af sér á síðustu 12 mánuðum og því voru samsettar mælingar sem byggjast á 
fjölda brota í hverjum brotaflokki allar með verulega jákvætt skekkta dreifingu. Farin var sú leið að 
búa til þrjár tvíkosta fylgibreytur þar sem „1” merkir að þau hafi brotið af sér a.m.k. einu sinni á ein-
hvern hátt sem spurt var um (sjá Töflu 1).   

Frumbreytur: 
Innflytjendastaða er skilgreind í samræmi við fyrri rannsóknir (t.d. Delaruelle o.fl., 2021), þ.e. að 
þátttakendur sem svöruðu að þeir sjálfir og að minnsta kosti annað foreldri hefðu fæðst utan Íslands 
voru skilgreindir sem fyrsta kynslóð innflytjenda. Önnur kynslóð eru þau sem fædd eru á Íslandi en 
eiga annað hvort annað eða báða foreldra sem fæddust í öðru landi. Börn sem eiga báða foreldra 
sem fæddust á Íslandi eru flokkuð sem ungmenni með engan erlendan bakgrunn óháð því hvar þau 
sjálf fæddust. Almennt þykir ekki rökrétt að skilgreina börn tveggja íslenskra foreldra sem fæðast 
erlendis, til dæmis á meðan foreldrar þeirra eru í námi, sem innflytjendur. 

Um 7,4% (n = 224) af úrtakinu eru flokkuð sem fyrsta kynslóð, 14,3% (n = 433) sem önnur kyn-
slóð, og því 78,4% (n = 2.379) sem börn með engan erlendan bakgrunn. Hlutfall fyrstu kynslóðar 
barna í úrtakinu endurspeglar hlutfall þeirra í þýði barna á þessum aldri, en hlutfall annarrar kyn-
slóðar ungmenna er aðeins hærra í úrtakinu (Hagstofa Íslands, 2024). Fyrir aðhvarfsgreininguna í 
Töflu 3 voru búnar til vísibreytur fyrir fyrstu og aðra kynslóð innflytjenda en börn án erlends bak-
grunns höfð sem samanburðarhópur (e. comparison group). 

Til að mæla upplifaða mismunun var reiknað meðaltalið af fjórum spurningum á 5 punkta Likert-

kvarða: 1) Mér finnst að hópurinn sem ég tilheyri hafi það verra en annað fólk í þessu landi, 2) Ég 
verð reið(ur) þegar ég hugsa um hvernig komið er fram við hópinn minn í samanburði við aðra hópa 
í þessu landi, 3) Hópurinn sem ég tilheyri verður fyrir mismunun, 4) Þegar ég ber hópinn sem ég til-
heyri saman við aðra hópa þessa lands finnst mér vera komið fram við okkur af óréttlæti. Svarmögu-
leikar voru frá 1 „mjög ósammála“ til 5 „mjög sammála“. Cronbach’s α = 0,91. Slæm fjárhagsstaða 
foreldra er mæld með spurningunni „Hversu vel stæð er fjölskyldan þín/heimilið samanborið við 
aðrar fjölskyldur/heimili á Íslandi?“ Svarmöguleikar voru á 7 punkta kvarða frá 1 „mjög vel stæð“ 
til 7 „mjög illa stæð“.   

Fimm spurningar voru notaðar til að mæla þolendareynslu. Spurt var: 1) Hefur þér verið hótað 
á samfélagsmiðlum?, 2) Hefur einhver birt, dreift eða sent í skilaboðum viðkvæmt myndefni af þér 
sem þú vildir ekki að aðrir myndu sjá (s.s. nektarmynd)?, 3) Hefur einhver beitt vopni, ofbeldi eða 
hótun um ofbeldi til að hafa af þér peninga eða hluti?, 4) Hefur einhver lamið þig það illa eða meitt 
með spýtu, kylfu, hnífi eða byssu að þú hafir hlotið meiðsl af?, 5) Hefur einhver hótað þér ofbeldi 
eða beitt þig ofbeldi vegna kynþáttar þíns, uppruna eða þjóðernis, trúar, kynvitundar, kynhneigðar 
eða annarra svipaðra ástæðna? Breytan var búin til með því að leggja saman fjölda tegunda ofbeldis 
sem svarendur höfðu orðið fyrir um ævina. Um 76% af úrtakinu hafa ekki orðið fyrir ofbeldi (af 
þessu tagi) yfir ævina, en 15% einni tegund og um 9,5% a.m.k. tveimur tegundum af ofbeldi.  

Aðrar breytur/stjórnbreytur (e. controls): 
Í niðurstöðukafla er einnig stjórnað fyrir megintegundum félagslegs taumhalds ungs fólks (t.d. 
Hirschi, 1969). Þessar breytur byggja á fjölda rannsókna á frávikshegðun ungmenna og eru í sam-
ræmi við fyrri rannsóknir sem skoða brotahegðun eftir innflytjendastöðu (t.d. Salmi, o.fl. 2015). 

Tengsl við foreldra er meðalgildið af þremur eftirfarandi spurningum: 1) Mér semur vel við föður 
minn (stjúpföður), 2) Mér semur vel við móður mína (stjúpmóður), og 3) Ég á auðvelt með að fá 
tilfinningalegan stuðning frá foreldrum mínum. Áður en þátttakendur svöruðu spurningunni fengu 
þeir fyrirmælin: „Ef þú átt, svo dæmi sé tekið, bæði stjúpföður og líffræðilegan föður skaltu byggja 
svarið á þeim föður sem hefur gegnt stærra hlutverki í uppeldi þínu.“ Svarmöguleikar voru frá 1 
(aldrei) til 5 (alltaf), (α = 0,71).  

Með sama svarkvarða voru þátttakendur beðnir um að segja til um hversu vel eða illa eftirfarandi 
fullyrðingar ættu við um þá: Fullorðinn einstaklingur á heimili mínu veit … 1) hvar ég er þegar ég fer 
út, 2) hvað ég er að gera þegar ég fer út, 3) með hvaða vinum ég er þegar ég fer út, 4) hvað ég geri á 
internetinu. Meðalgildið af þessum fjórum atriðum var notað sem mæling á eftirliti foreldra (α = 0,77).  

Tími með foreldrum er mældur með einni spurningu „Með hverjum eyðirðu MESTU af frítíma 
þínum?“ Svarmöguleikar voru 1) Er mest ein(n), 2) Með fjölskyldunni, 3) Með litlum hópi vina/vin-
kvenna (1–3 vinir), og 4) Með stórum hópi vina (4 eða fleiri). Í niðurstöðum er breytan tvíkosta þar 
sem þau sem eyða mestum tíma með fjölskyldunni fengu gildið „1“, en öll önnur „0“.  

Tengsl við skólann er meðalgildið af þremur spurningum: 1) Ef ég þyrfti að flytja myndi ég sakna 
skólans míns, 2) Flesta morgna mæti ég glaður/glöð í skólann, og 3) Kennslustundirnar okkar eru 
áhugaverðar. Svarmöguleikar voru þeir sömu og hér að ofan, α = 0,72. Svarendur voru beðnir um 
að tilgreina hvort þeir tilheyrðu vinahópi sem hefði verið til staðar í a.m.k. 1 ár. Breytan sem mælir 
tengsl við vini er því tvíkosta þar sem þau sem ekki tilheyra vinahópi fengu gildið „0“ en önnur 
gildið „1“.   

Neikvæð viðhorf til brotahegðunar voru mæld með átta spurningum þar sem þátttakendur voru 
spurðir: „Hversu rangt finnst þér að einhver á þínum aldri geri eitthvað af eftirfarandi?“ Atriðin 
spönnuðu allt frá vægari brotum, „ljúga, óhlýðnast eða rífast við fullorðna á borð við foreldra eða 
kennara“, til alvarlegri hegðunar, „nota vopn eða beita ofbeldi til að ná í peninga eða hluti frá öðr-
um“. Þrátt fyrir að alvarleiki atriðanna væri mismikill reyndist innri áreiðanleiki kvarðans hár (α = 
0,86), og því var reiknað meðaltal allra átta atriða. Svarmöguleikar voru á fjögurra punkta kvarða frá 
1 (alls ekkert rangt) til 4 (mjög rangt). 

Í aðhvarfsgreiningarjöfnum er auk þess stjórnað fyrir kyni og hvort nemendur eru í grunn- eða 
framhaldsskóla1. Þátttakendur svöruðu sjálfir til um kyn. Auk „kvenkyns“ og „karlkyns“ gátu þeir 
valið „kynsegin“. Búnar voru til tvær vísibreytur, önnur fyrir stráka og hin fyrir kynsegin ungmenni, 
stelpur fengu gildið „0“ á báðum breytum og eru því samanburðarhópur. Í þessu úrtaki eru 69 ung-
menni sem skilgreindu sig sem kynsegin (2.3%).  

Tölfræðileg greining 
Í Töflu 1 eru birt hrá prósentuhlutföll (e. unadjusted percentages) frávikshegðunar eftir innflytjenda-
stöðu. Kíkvaðrat-próf (e. Chi-squared test) var notað til að kanna hvort munur á milli hópa væri 
tölfræðilega marktækur fyrir hvert atriði. Lýsandi tölfræði allra frumbreyta er birt í Töflu 2, ásamt 
mun á milli hópa. Á talnabreytum eru birt meðaltöl og var því dreifigreining (e. One-Way Anova) 
notuð til að kanna hvort munurinn væri tölfræðilega marktækur. Á tvíkosta breytum er birt hlutfall 
og notað kíkvaðrat-próf.

Niðurstöður í Töflu 3 byggjast á fjölstiga tvíkosta aðhvarfsgreiningu (e. multi-level logistic reg-
ression) með traustum staðalvillum (e. robust standard errors). Þessi aðferð gerir rannsakanda kleift 
að leiðrétta fyrir mögulegri fylgni á milli einstaklinga sem eru í sama bekk (Rabe-Hesketh og Skron-
dal, 2008). Fyrsta skrefið í þeirri greiningu var að keyra jöfnur með skurðpunkti eingöngu (e. null 
model/intercept only model) og reikna hlutfall af dreifni fylgibreytunnar sem skýrist af dreifingu 
milli bekkja (ICC). Niðurstöður sýndu að hlutfall af breytileika í afbrotahegðun (ICC = 0,04) og 
ofbeldi (ICC ≈ 0) er að mestu á milli nemenda. Fyrir vopnaburð sýna niðurstöður að um 15% af 
breytileikanum skýrast af bekkjaskiptingu (ICC = 0,15). Í Töflu 3 er greint frá áhættuhlutfallinu (e. 
odds ratio) og stuðlar sem eru tölfræðilega marktækir miðað við 90% öryggi feitletraðir. Niður-
stöður sem byggjast á fjölstiga tvíkosta aðhvarfsgreiningu (e. multi-level logistic regression) með 
traustum staðalvillum gefa betra mat á óvissu en fæst með hefðbundinni tvíkosta aðhvarfsgreiningu, 
og því víðara öryggisbil. 

Í rannsókninni er notað tilviljunarúrtak bekkja og því er forsendan um tilviljunarúrtak óháðra 
staka brotin. Með öðrum orðum eru nemendur í sama bekk „hólfaðir saman” (e. nested) og eru því 
ekki óháðir hver öðrum. Í þessari rannsókn eru eingöngu könnuð tengsl á milli einstaklingsbundinna 
þátta og því ekki birtar upplýsingar um slembiáhrif í töflu (e. random effects).

Niðurstöður
Tafla 1 sýnir prósentuhlutfall þátttakenda sem greindu frá því að hafa 1) brotið af sér, 2) beitt ofbeldi, 
eða 3) borið vopn á síðustu 12 mánuðum. Eins og kemur fram í töflunni er algengast að ungmenni á 
þessum aldri hafi stolið úr verslun (12,7%) en sjaldgæft að þau hafi beitt ofbeldi eða hótun um slíkt 
til að ræna einhvern (0,3%). Þrátt fyrir að það sé munur eftir innflytjendastöðu á hlutfalli ungs fólks 
sem segist hafa brotið af sér er sá munur eingöngu tölfræðilega marktækur þegar litil er til þjófn-
aðar, þar sem hæsta hlutfallið er á meðal annarrar kynslóðar innflytjenda (15%) en lægsta hlutfallið 
meðal fyrstu kynslóðar innflytjenda (7,2%) (p < 0.05). Með 90% öryggi er munur á vopnaburði eftir 
innflytjendastöðu. Um 6,6% ungmenna af fyrstu kynslóð sögðust hafa borið vopn á síðustu 12 mán-
uðum og 4,7% af unglingum af annarri kynslóð, samanborið við 3,4% þeirra sem ekki hafa erlendan 
bakgrunn. Mikilvægt er að árétta að rannsóknin byggist ekki á þýði allra ungmenna og því ekki hægt 
að draga ályktanir af mun á milli hópa nema sá munur sé tölfræðilega marktækur. 

Líkt og í Töflu 1 eru niðurstöður í Töflu 2 sýndar fyrir allt úrtakið og sundurgreindar eftir inn-
flytjendastöðu. Marktækur munur fannst á öllum álagsbreytum. Á kvarðanum 1–5 var meðaltal upp-
lifaðrar mismununar 2,13 (staðalfrávik = 1,0), en marktækt hæst meðal ungmenna af annarri kynslóð 
innflytjenda (2,45), samanborið við 2,05 hjá ungmennum án erlends bakgrunns. Eftir-á-próf (e. post 

1	 Í fyrri greiningum var ekki munur á brotahegðun ungmenna í 8., 9. og 10. bekk og því var til einföldunar ákveðið að 
hafa þessa skiptingu.

hoc test) leiddi í ljós að munurinn milli fyrstu og annarrar kynslóðar var ekki tölfræðilega marktækur 
(p > 0,10). Marktækur munur kom einnig fram í bæði fátækt (sbr. slæma fjárhagstöðu fjölskyldu 
í samburði við aðrar fjölskyldur) og þolendareynslu, sem reyndist mest meðal ungmenna af fyrstu 
kynslóð innflytjenda. Tafla 2 sýnir jafnframt að breytileikinn á þessum tveimur breytum var heldur 
meiri innan hóps fyrstu kynslóðar en hinna tveggja hópanna, eins og sjá má af hærri staðalfrávikum. 
Þessi niðurstaða bendir til þess að hópurinn sé fjölbreyttur þótt staða fyrstu kynslóðar innflytjenda 
sé almennt lakari en annarra ungmenna. 

 
Tafla 1. Lýsandi dreifing á mælingum á afbrotum, ofbeldi og vopnaburði á síðustu 12 
mánuðum fyrir allt úrtakið og skipt upp eftir innflytjendastöðu

Hefur þú einhvern tímann… (á síðustu 12 mánuðum)
Öll ung-
menni 1. kynslóð 2. kynslóð

Enginn er-
lendur bakgr.

Afbrot 1. krotað eða spreyjað á vegg eða strætisvagn án leyfis? 6.4% 6.0% 8.5% 6.1%
  2. skemmt eitthvað viljandi, til dæmis strætóskýli, 

glugga, bíl eða sæti í strætisvagni? 4.8% 3.0% 5.7% 4.8%

  3. stolið einhverju úr verslun eða búð? (P = 0.03) 12.7% 7.2% 15.0% 12.7%
  4. brotist inn í hús eða aðra byggingu til að stela ein-

hverju? 0.6% 0.5% 0.2% 0.7%

  5. stolið mótorhjóli eða bíl? 0.4% 0.0% 0.5% 0.4%
  6. selt fíkniefni eða hjálpað einhverjum að selja fíkni-

efni? 1.3% 0.0% 1.0% 1.5%

  7. notað internetið, t.d. tölvupóst eða samfélagsmiðla, 
til að blekkja eða gabba aðra (t.d. með sölu verðlausra 
eða ólöglegra hluta) til að græða peninga?

1.0% 1.5% 1.0% 1.0%

  8. hakkað þig eða brotist inn á einkareikning eða tölvur 
til að stela gögnum, ná stjórn á reikningi eða eyðileggja 
gögn?

0.5% 0.5% 0.2% 0.5%

Ofbeldi 1. tekið þátt í hópslagsmálum? 1.7% 2.0% 2.9% 1.5%
  2. notað vopn, ofbeldi eða hótað ofbeldi til að hafa af 

einhverjum peninga eða hluti? 0.3% 1.0% 0.5% 0.3%

  3. lamið einhvern eða meitt einhvern með spýtu, kylfu, 
hnífi eða byssu þannig að viðkomandi hlaut meiðsli af? 1.5% 1.0% 2.2% 1.4%

  4. deilt viðkvæmu myndefni á netinu af einhverjum 
sem vildi ekki að aðrir myndu sjá (s.s. nektarmynd)? 1.0% 2.0% 1.7% 0.8%

Vopna-
burður

1. borið vopn, eins og spýtu, kylfu, hníf, eða byssu til 
að geta varið þig eða til að ráðast á aðra? (P  = 0.051) 3.8% 6.6% 4.7% 3.4%

Kíkvaðrat-próf (e. Chi-squared test) var notað til að kanna hvort munur á milli hópa væri tölfræðilega marktækur fyrir 
hvert atriði. P  < 0.10 birt í töflu

Tengsl við foreldra og eftirlit foreldra var tölfræðilega marktækt meira meðal innfæddra ungmenna 
en meðal hinna hópanna. Enginn marktækur munur fannst hins vegar í þeim tíma sem varið er með 
foreldrum, χ²(2) = 1,59, p = 0,45. Ekki var marktækur munur á tengslum við skólann eftir innflytj-
endastöðu, F(2, 3.028) = 1,50, p = 0,22. Hlutfall ungmenna af annarri kynslóð sem tilheyra vinahópi 
var sambærilegt við innfædd ungmenni, en marktækt lægra meðal ungmenna af fyrstu kynslóð (48% 
miðað við 62% hjá hinum hópunum). Ekki var munur á viðhorfum til afbrota og ofbeldis eftir inn-
flytjendastöðu F(2, 2969) = 1,97, p = 0,14. 

Í fyrstu þremur jöfnum í Töflu 3 var kannað hvort innflytjendastaða tengdist hærri tíðni afbrota, 
ofbeldis og vopnaburðar að teknu tilliti til kyns og aldurs eingöngu (sbr. hvort nemendur eru í grunn- 
eða framhaldsskóla). Jafna 1 sýnir að það var ekki marktækur munur á afbrotum eftir innflytjenda-
stöðu, og heildarmódelið var ekki marktækt. Í jöfnu 2 má sjá að önnur kynslóð innflytjenda var tæp-

lega tvisvar sinnum líklegri til að hafa beitt ofbeldi á síðustu 12 mánuðum en ungmenni án erlends 
bakgrunns. Munurinn er marktækur sé miðað við 90% öryggi (OR = 1.80, p < 0,10). Munurinn á 
fyrstu kynslóð og þeim sem ekki hafa erlendan bakgrunn var hins vegar ekki tölfræðilega mark-
tækur. Í sömu jöfnu kemur fram að strákar voru um tvisvar sinnum líklegri en stelpur til að hafa beitt 
ofbeldi (OR = 1.98, p < 0,01). 

Í þessu úrtaki var vopnaburður aðeins algengari hjá fyrstu (OR = 1,68) og annarri kynslóð (OR 
= 1,23) en hjá ungmennum án erlends bakgrunns. Sá munur var þó ekki tölfræðilega marktækur. 
Strákar og kynsegin krakkar voru marktækt líklegri til að hafa borið vopn á síðustu 12 mánuðum en 
stelpur, en ungt fólk í framhaldsskóla marktækt ólíklegra en ungmenni í grunnskóla til að hafa gert 
slíkt (OR = 0,46, p < 0,01). 

Í jöfnu 4, 5 og 6 hefur verið bætt við mælingum á álagstengdum þáttum í greininguna. Módelin 
gera okkur annars vegar kleift að meta hvort innflytjendastaða tengist frávikshegðun óháð eða vegna 
aukins álags og hins vegar hvort mælingar á álagi skýri breytileika í frávikshegðun2. Í jöfnu 4 kemur 
fram að þegar tekið er tillit til álagstengdra þátta voru ungmenni af fyrstu kynslóð með um 37% 
minni líkur á að hafa framið afbrot miðað við innfædd ungmenni (OR = 0.63, p < 0.05). Hins vegar 
greindist ekki marktækur munur milli þessara tveggja hópa þegar litið var til ofbeldis og vopna-
burðar. Jafna 5 sýnir að líkindahlutfall fyrir ofbeldi annarrar kynslóðar innflytjenda í samanburði við 
þau sem ekki hafa erlendan bakgrunn hefur lækkað (úr OR = 1.80+ í jöfnu 2 í OR = 1.24 í jöfnu 4) 
og er ekki lengur tölfræðilega marktækt. 

2	 Reynt var að framkvæma formlega miðlunargreiningu með bootstrap-aðferð til að meta óbein áhrif innflytjendastöðu 
á frávikshegðun í gegnum álagstengda þætti, en greiningin reyndist óframkvæmanleg vegna takmarkaðrar dreifingar 
á fylgibreytunni og lítilla hópastærða. Því er hér beitt óformlegri nálgun þar sem stuðlar fyrir innflytjendastöðu voru 
bornir saman í líkani með og án miðlunarbreyta.

Tafla 2. Lýsandi tölfræði frumbreyta

Allir þátttakendur 1. kynslóð 2. kynslóð
Enginn 
erlendur 

bakgrunnur
    M St.fr. Min Max M St.fr. M St.fr. M St.fr. Prófgildi P-gildi
Álag Upplifuð  

mismunun 2.13 1.00 1 5 2.41 0.98 2.45 1.02 2.05 0.99 F = 35.51 P < 0.01

 Slæm  
fjárhagsstaða  
fjölskyldu* 

2.75 1.28 1 7 3.06 1.36 2.85 1.26 2.70 1.28 F = 9.28 P < 0.01

  Þolendareynsla 0.65 1.07 0 6 0.78 1.25 0.73 1.20 0.62 1.03 F = 3.54 P < 0.05
Félags-
legt 
taum-
hald

Tengsl við  
foreldra 4.09 1.10 1 5 3.58 1.31 3.92 1.13 4.17 1.05 F = 36.28 P < 0.01

Eftirlit foreldra 4.02 0.80 1 5 3.85 0.91 3.92 0.81 4.06 0.78 F = 10.92 P < 0.01

  Tími með  
foreldrum (0-1) 0.22 0.42 0 1 0.25 0.43 0.20 0.40 0.23 0.42 χ2 = 1.59 P = 0.45

  Tengsl  
við skólann 3.44 0.80 1 5 3.35 0.81 3.46 0.78 3.45 0.81 F = 1.50 P = 0.22

Tengsl við  
vini (0-1) 0.61 0.49 0 1 0.48 0.50 0.62 0.49 0.62 0.49 χ2 = 14.97 P < 0.01

  Neikvætt við-
horf til afbrota 
og ofbeldis

3.46 0.47 1 4 3.43 0.53 3.43 0.45 3.47 0.46 F = 1.97 P = 0.14

M = Meðaltal, St.fr. = Staðalfrávik, Min = Lægsta gildi, Max = Hæsta gildi
Þegar munur á milli hópanna þriggja er tölfræðilega marktækur er gildið fyrir hópinn með hæsta gildi á mælingunni feitletrað
*Afstæður skortur fjölskyldunnar (e. relative family deprivation)



Margrét Valdimarsdóttir

   13 ..

Þolendareynsla, mæld sem fjöldi tegunda brota sem ungmenni höfðu orðið fyrir um ævina (frá 
engu broti til sex brota), hafði marktæk tengsl við allar þrjár tegundir frávikshegðunar. Fyrir hverja 
viðbót í tegund brota jukust líkur á að hafa framið afbrot (OR = 1.68, p < .01), beitt ofbeldi (OR = 
2.21, p < .001) og borið vopn (OR = 2,02, p < .01). Þetta merkir að hver aukategund þolendareynslu 
tengdist 68% til 202% aukningu í líkum á slíkri hegðun, jafnvel þegar stjórnað var fyrir öðrum 
þáttum í jöfnunum (4, 5 og 6 í Töflu 3). 

Hvorki upplifuð mismunun né slæm fjárhagsstaða foreldra hafði marktæk tengsl við afbrot né of-
beldi, en báðir þessir þættir höfðu töluverð tengsl við vopnaburð (upplifuð mismunun OR = 1.24**, 
fátækt OR = 1.26*). Niðurstöður í jöfnu 4 sýndu að kynsegin börn voru um þrisvar sinnum líklegri 
en stelpur til að hafa borið vopn, en munurinn á milli þessara tveggja hópa var ekki lengur mark-
tækur þegar stjórnað var fyrir áhrifum álagstengdra þátta.   

Í jöfnum 6, 7 og 8 kom í ljós að tengsl við foreldra draga marktækt úr ofbeldishegðun ungmenna 
(OR = 0,81, p < 0,05) en hafa ekki marktæk tengsl við afbrot eða vopnaburð. Hins vegar draga eftir-
lit foreldra og tími með foreldrum marktækt úr líkum á bæði afbrotum og vopnaburði. Tengsl við 
skólann og tengsl við vini hafa hins vegar ekki tölfræðilega marktæk áhrif á frávikshegðun. Neikvæð 
viðhorf til afbrota og ofbeldis höfðu marktæk neikvæð tengsl við allar tegundir frávikshegðunar. 

Tafla 3. Fjölstiga tvíkosta aðhvarfsgreining á frávikshegðun ungs fólks (e. multi-level 
logistic regression)

    Afbrot
Of-
beldi

Vopna-
burður

Afbrot Ofbeldi
Vopna-
burður

Afbrot Ofbeldi
Vopna-
burður

    Jafna 1 Jafna 2 Jafna 3 Jafna 4 Jafna 5 Jafna 6 Jafna 7 Jafna 8 Jafna 9

    Exp(b) Exp(b) Exp(b) Exp(b) Exp(b) Exp(b) Exp(b) Exp(b) Exp(b)

Bak-
grunnur

 

 

1. kynslóð 0.74 1.58 1.68 0.63* 1.33 1.40 0.58* 1.38 1.09

2. kynslóð 1.17 1.80+ 1.23 1.07 1.24 0.80 1.02 1.27 0.84

Enginn erlendur bak-
grunnur (ref.)   

1 1 1 1 1 1 1 1 1

Álag Upplifuð mismunun 1.07 1.14 1.24** 1.00 1.10 1.12

  Slæm fjárhagsstaða foreldra 1.04 0.94 1.26* 0.99 0.87 1.20+

  Þolendareynsla 1.68** 2.21** 2.02** 1.48** 1.99** 1.79**

Félagslegt 
taumhald

 

 

 

 

Tengsl við foreldra 0.97 0.81* 0.91

Eftirlit foreldra 0.57** 0.79 0.64**

Tími með foreldrum (0-1) 0.68* 0.40 0.35*

Tengsl við skólann 0.95 1.20 0.92

Tengsl við vini (0-1) 0.92 0.76 0.86

Neikvæð viðhorf til afbrota og ofbeldis 0.76* 0.68* 0.69+

Kyn og 
aldur

 

 

Stelpur (ref.) 1 1 1 1 1 1 1 1 1

Strákar  1.03 1.98* 1.66* 1.13 2.15* 1.83* 0.85 2.08* 1.47

Kynsegin 1.06 1.93 3.23* 0.69 0.83 1.67 0.61 0.43 1.75

1. ár í framhaldsskóla 1.06 0.93 0.46** 1.04 1.16 0.38** 1.00 1.12 0.40**

Wald Chi sq   3.72 11.91* 15.85** 124.31** 120.36** 151.28** 206.69** 176.70** 177.37**

N   2923 2916 2906 2800 2796 2720 2690 2686 2612

** p<0.01, * p<0.05, +p<0.10

Módel: Random intercept, robust standard errors

Umræðukafli 
Tilgangur rannsóknarinnar var að kanna hvort ungmenni með erlendan bakgrunn á höfuðborgar-
svæðinu upplifi meira álag en önnur ungmenni, sem leiðir til aukinnar frávikshegðunar. Með öðrum 
orðum; hvort fyrsta og önnur kynslóð ungmenna brjóti meira af sér en innfædd ungmenni vegna 
þess að þær hafi meiri reynslu af alvarlegum neikvæðum atburðum sem ýta undir brotahegðun. Fyrri 
rannsóknir hafa verið gagnrýndar fyrir að skorta fræðilegt samhengi og þar með að horfa fram hjá 
skýringum sem snúa að tengslum innflytjendastöðu og afbrota (Svensson og Shannon, 2021).

Niðurstöður hér sýna að bæði fyrsta og önnur kynslóð ungra innflytjenda eru líklegri en önnur 
ungmenni til að upplifa mismunun og að búa við slæma fjárhagsstöðu heimilis í samanburði við 
önnur heimili (e. relative family deprivation). Þær hafa auk þess orðið fyrir meiri þolendareynslu en 
börn sem ekki hafa erlendan bakgrunn. Í rannsókninni kom ekki fram munur á þessum álagstengdu 
þáttum á milli fyrstu og annarrar kynslóðar innflytjenda. Staða barna sem eru fædd hér á landi en 
hafa erlendan bakgrunn (önnur kynslóð) er þannig svipuð og barna sem hafa flutt til Íslands með 
erlendum foreldrum sínum (fyrsta kynslóð). 

Þessi rannsóknin styður ekki þá tilgátu að upplifuð mismunun og slæm fjárhagsstaða foreldra ýti 
undir afbrot og ofbeldi, en þessir álagsþættir tengjast auknum líkum á vopnaburði. Í samræmi við 
álagskenningar (Agnew, 1992) eykur þolendareynsla líkur á frávikshegðun ungs fólks, sérstaklega 
ofbeldishegðun. Niðurstöðurnar benda til þess að einn mikilvægasti áhættuþáttur í að beita ofbeldi 
sé að hafa orðið fyrir því. Í rannsókninni var notuð mæling á þolendareynslu sem nær yfir hótanir á 
samfélagsmiðlum, stafrænt ofbeldi, að þeim hafi verið hótað eða þau beitt ofbeldi vegna minnihluta-
stöðu sinnar, og að þau hafi verið rænd eða þau beitt líkamlegu ofbeldi. 

Þolendareynsla getur leitt til skaðlegrar hegðunar ungs fólks vegna þeirra neikvæðu tilfinninga 
sem hún dregur fram, einkum reiði og vonleysi. Samkvæmt lífsstílskenningum (e. lifestyle/routine 
activities theories) eru þolendur og gerendur þó gjarnan sami hópurinn, einfaldlega vegna þess að 
sömu áhættuþættir auka líkur á hvoru tveggja (Hindelang o.fl., 1978). Ungt fólk sem eyðir miklum 
eftirlitslausum frítíma með jafnöldrum sínum er til dæmis líklegra til að komast í aðstæður þar sem 
það verður annað hvort þolandi eða gerandi afbrota. Önnur möguleg skýring er að þolendareynsla 
leiði til frávikshegðunar vegna félagsmótunar; að ungt fólk læri til dæmis að ofbeldi sé eðlilegt við-
bragð við ágreiningi (Osgood, 2023).

Niðurstöður í þessari rannsókn sýna þó að óháð öðrum áhættuþáttum (félagslegu taumhaldi og 
félagsmótun) hefur þolendareynsla töluverð tengsl við auknar líkur á allri tegund frávikshegðunar 
ungs fólks. Með öðrum orðum kom fram í rannsókninni að beint og óbeint eftirlit foreldra dregur 
úr afbrotum og vopnaburði ungmenna og að tengsl við foreldra draga úr ofbeldishegðun, en þessir 
þættir eru ekki meginskýringin á tengslum á milli þolenda- og gerendareynslu. Það sama má segja 
um viðhorf unga fólksins til afbrota og ofbeldis, sem gögnin benda til að séu svipuð á milli hópa. 
Neikvæð viðhorf til afbrota og ofbeldis draga úr líkum á frávikshegðun, en eru samt að jafnaði nei-
kvæð hjá flestu ungu fólki. 

Styrkleikar rannsóknarinnar eru meðal annars stórt tilviljunarúrtak, viðeigandi mælingar og 
traust kenningarlegt samhengi. Þó ber að huga að takmörkunum hennar í túlkun niðurstaðna. Rann-
sóknir sem byggja á kannanagögnum, þar sem börn veita upplýsingar um eigin hegðun, eru lausar 
við skekkju sem oft fylgir opinberum gögnum, en gæti vantað hópinn sem brýtur einna mest af sér 
(Klement, 2020). Eins og með aðrar þversniðsrannsóknir (e. cross-sectional studies) er ekki hægt að 
fullyrða að þau sambönd sem birtast í niðurstöðukafla séu orsakasambönd. Þetta á sérstaklega við 
þegar túlka á tengsl þolenda- og gerendareynslu. Til að orsakaskýring sé trúverðug þarf þolenda-
reynsla að eiga sér stað á undan viðbragðinu (frávikshegðun). Reynt var að tryggja rétta tímaröð 
með því að spyrja unga fólkið um þolendareynslu yfir ævina, en nota mælingu á frávikshegðun sem 
eingöngu náði yfir síðustu 12 mánuði (áður en könnun var lögð fyrir). 

Rannsóknin einblíndi aðeins á einstaklingsbundna skýringarþætti, en mikilvægt er að rannsak-
endur kanni einnig áhrif breyta á bekkjar-, skóla- eða hverfastigi. Fyrri íslenskar rannsóknir benda 

til þess að félagslegar aðstæður og tengslanet foreldra í skólahverfum hafi áhrif á hegðun ungs fólks 
(Margrét Valdimarsdóttir og Jón Gunnar Bernburg, 2015; 2017). Samkvæmt kenningum í félags- og 
afbrotafræði (Putnam, 2007; Shaw og McKay, 1942) getur ör breyting og fjölbreytni í íbúasam-
setningu hverfa fyrst um sinn dregið úr félagslegri samheldni foreldra, sem aftur dregur úr taumhaldi 
gagnvart frávikshegðun ungmenna. Á móti hefur verið bent á að fjölbreytni geti einnig stuðlað að 
aukinni virkni, þátttöku og samheldni í nærsamfélaginu til lengri tíma (e. revitalization theory) (Lee 
o.fl., 2001). Mikilvægt er að framtíðarrannsóknir skoði þessa þætti nánar í íslensku samhengi.

Að lokum benda niðurstöður rannsóknarinnar til þess að ungmenni af fyrstu kynslóð innflytjenda 
séu hvorki líklegri til að brjóta af sér né beita ofbeldi en jafnaldrar þeirra án erlends bakgrunns, og 
í raun síður líkleg til að brjóta af sér þegar tekið er tillit til álagstengdra þátta. Hlutfallslega fleiri 
þeirra greindu frá vopnaburði, en sá munur var ekki marktækur þegar stjórnað var fyrir kyni og aldri. 
Önnur kynslóð innflytjenda virðist hins vegar líklegri til að beita ofbeldi, sem er samband sem að 
hluta má rekja til meiri þolendareynslu þessa hóps. Þolendareynsla er raunar lykilatriði í að skýra 
frávikshegðun ungs fólks, óháð innflytjendastöðu, og því eru úrræði sem beinast að stuðningi og að-
stoð við þolendur ofbeldis sérstaklega mikilvæg. 

Viðhorf til innflytjenda á Íslandi hafa hingað til verið jákvæð í samanburði við nágrannalöndin 
(Sigrún Ólafsdóttir, 2020). Í mörgum vestrænum ríkjum má greina aukna fordóma gegn innflytj-
endum, sérstaklega tengda því að innflytjendur ógni öryggi innfæddra (Heber, 2023). Þó að slík 
þróun hafi ekki verið jafn áberandi á Íslandi hefur umræðan hér einnig breyst í þessa átt. Í þessu ljósi 

